
Урокым и мурадхэр:

 Гъэм и зэманхэм набдзэгубдзаплъэу кIэлъыгъэплъын.
1. ЩIыуэпсым хуаIэ фIылъагъуныгъэм хэгъэхъуэн.
2. Бзэм зегъэужьын.
3.  Гъэм и зэманхэм теухуауэ псалъэжьхэр къагъэсэбэпыфу егъэсэн. 

Дыгъэм: Зэхуэзат зэгуэрым гъэм и зэманхэр икIи дэтхэнэ зыми къыщыхъужырт езым хуэдэ щымыIэу, цIыхухэми нэхъыфIу къалъагъуу. 
Гъатхэм: Сэ шэч лъэпкъ къэсхькъым сэ нэхърэ нэхъыфIу ялъагъу зэрыщымыIэм.
Гъэмахуэм,Бжьыхэм,ЩIымахуэм: Ар дэнэ къыщыпщIар?
Гъатхэм: Ар къэщIэгъуейкъым. Сэ стеухуауэ усэ куэд къывжаIэфынущ еджакIуэ цIыкIухэм, пэжкъэ?
ЕджакIуэхэм: Пэжщ. Аращи девгъэдаIуэ усэхэм.
1. АфIэунэ Лиуан «Дыгъэ»
2. АфIэунэ Лиуан «Гъатхэ»
3. ЩоджэнцIыкIу Алий «Май»
4. ЩоджэнцIыкIу Алий «Апрелыр мэлыжьыхьщ»
5. Хьэмгъуокъу Лидэ «ПцIащхъуэ цIыкIу»
6. Хьэмгъуокъу Лидэ «Гъатхэ махуэ»
Гъэмахуэм: Уэ птеухуа усэ фIэкI еджакIуэхуэм ямыщIэу щхьэ къыпщыхъуа? ИIэт, си псэ цIыкIухэ, гъэмахуэм теухуа усэхэм щыгъуазэ дывгъэщIыт Бжьыхьэр, ЩIымахуэр, Гъатхэр. 
1. Нэгумэ Умар «Гъэмахуэ пщэдджыжь»
2. Нэгумэ Умар «Гъэмахуэ жэщ»
3. ЩоджэнцIыкIу Iэдэм «Гъэмахуэку»
Бжьыхьэм: Зэт, зэт фэ фызэригугъэмкIэ Бжьыхьэр сабийхэм фIыуэ ямылъагъуу ара? Арамэ фыщоуэ. Иджыпсту бжьыхьэм и дахагъэр къызыхэщ сатырхэм къыфхуеджэнщ еджакIуэхэр. ИIэт си псэ цIыкIухэ, гур зыгъэпIейтей усэхэм щыгъуазэ фщIыт Гъатхэр, Гъэмахуэр, ЩIымахуэр.
1. Щомахуэ Амырхъан «Бжьыхьэм»
2. ЩоджэнцIыкIу Нурий «Бжьыхьэ бэв»
3. ЩоджэнцIыкIу Алий «Бжьыхьэ»
4. Щоджэн Хьэбас «Бжьыхьэ нэщэнэхэр»

ЩIымахуэм: ЩIымахуэр къызэрыфщыхъур сымыщIэ, нэхъ жагъуэу салъагъууи схужымыIэн, зыгуэркIэ пцIы сIэщIэкIауэ къыфщыхъумэ, щыхьэт техъуэнхэщ ди сабий цIыкIухэр. Аращи къыфхуэмыгъэсу фызэжьэ щIымахуэм теухуа усэхэм щIэвгъэдэIут Гъатхэр, Гъэмахуэр, Бжьыхьэр. 
1. Щоджэн СулътIан «ЩIымахуэ пщэдджыжь»
2.  Щоджэн СулътIан «Борэн»
3. Ахъмэт Мухьэдин «ЩIымахуэ шылэ»
4. ЩоджэнцIыкIу Алий «ЩIымахуэ усэ»
5. ЩоджэнцIыкIу Iэдэм «ЩIымахуэ»
Дыгъэм: АтIэ гъэм и зэманхэм теухуа усэхэм дедэIуащ дыдихьэхауэ. Иджы гъэм и зэманхэм теухуа рассказ цIыкIухэм ди гуапэу дедэIуэнт.
Дыгъэм: Гъэм и зэманхэм теухуа сурэтхэм компьютеркIэ девгъэплъыт, дэ дызэдэIуа усэхэмрэ рассказхэмрэ техуэу пIэрэ?
Гъэм и зэманхэм теухуа сурэтхэм еджакIуэхэр йоплъ  яфIэгъэщIэгъуэну, дихьэхауэ.
Дыгъэм: УсакIуэхэм, тхакIуэхэм зыкъыкIэрамыгъэхуу макъамэтххэми макъамэ дахэхэр хуаусащ. Абы щыхьэт техъуэу къысщохъу иджыпсту фызэдгъэдэIуэну мэкъамэхэр. Абы фыщедаIуэкIэ фи гум щыщIэхэр псалъэкIэ къэфIуэтэжынщ. 
Гъатхэм, Гъэмахуэм, Бжьыхьэм, ЩIымахуэм теухуа макъамэхэм едэIуа иужькIэ еджакIуэхэр топсэлъыхьыж къазэрыщыхъуам. 
Дыгъэм: ИIэт цIыкIухэ, иджы дывгъэлъагъут фэ сурэт фщIахэр. Щыгъуазэ дыфщIыт гъэм и зэманхэр дауэ къэвгъэлъэгъуами. (сурэт ящIахэм топсэлъыхьхэр)
Дыгъэм: АтIэ дызэпевгъауэт гъэм и зэманхэм теухуа псалъэжьхэмкIэ, нэщэнэхэмкIэ.
Дыгъэм: Псалъэжь куэд зэрыфщIэм шэч хэлъкъым. Ауэ, гъэм и зэманхэ, зэвгъащIэ, дыгъэм мыхьэнэшхуэ сыт щыгъуи зэриIэр. Гъатхэм сэ сыкъемыпсмэ жыгхэр гъэгъэнукъым, гъэмахуэм сэ сыкъемыпсмэ – сабийхэм загъэпскIынукъым, бжьыхэм сэ сыкъемыпсмэ – щIыIэ фисынущ, щIымахуэм и гугъу фымыщIыххи, аращи сызыщывмыгъэгъупщэ. Мыр зыгъэхьэзыра цIыкIухэм ину Берычэт бесын вжызоIэ. Фи махуэ фIыуэ!
              АфIэунэ Лиуан «Дыгъэ»                                     
Дыгъэ, дыгъэ, дыгъэ,                                                               
УиIэкъэ уэ лIыгъэ!
Пшэхэр уафэм техуи 
Уэсыр къэгъэткIуж.
СфIэпIыщIа си гуащэр 
Къысхуэгъэхуэбэж.
Дэнэ, дэнэ, дыгъэ, 
ЖэщкIэ уздэщыIэр?
Жэщыр хъумэ щIыIэ 
Си гъуэлъыпIэ цIыкIум 
Щыри дыхэхуэнщ. 
                                        АфIэунэ Лиуан «Гъатхэ»                
Гъатхэ, гъатхэ, гъатхэ.
Къытхуеблагъэ уэ ди деж.
Дыппэплъащ уэ куэдрэ гъатхэ
Дызэшащ щIымахуэ кIыхьым.

ЩIымахуэ кIыхьыр йокIыжри
Сэламыр и жагъуэу къыдехыр
Гъатхэр щIэращIэу къохьэжри 
Дунейми псэщIэ хелъхьэжыр.

Жэнэт бзу цIыкIухэр бзэрабзэу 
Пщэдджыжьым жьыуэ къоушыр
Хадэ ихьэгъуэр къэсауэ къыджаIэурэ
Дызэхьэзэхуэу хадэм долъадэр.

Щыгъэ хужьыбзэу уэсэпсым
КъэкIыгъэр псори зэщIещтэ 
Гулъ цIыкIухэр зыщIа жыгышхуэм
КIыгуугур тесщи къыдоджэ.
                                        ЩоджэнцIыкIу Алий «Апрелыр мэлыжьыхьщ»                  
Гъатхэр гуфIэу укъэсащи, 
Ди гухэхъуэр уогъэжан.
Жыги, удзи, цIыхуи, Iэщи-
Псоми я гур уогъэин.

Насып уиIэщ, гъатхэ дахэ,
Хъуа и хэкIыр уи гуфIакIуэщ,
Щыгъын псоми я нэхъ дахэр
ЗыщатIагъэу уэ убжьыфIэщ.


Iэуэлъауэщ-дэни даIуэ-
Дунейм псэщIэ хэплъэхьэжа,
Жырыш лъэщхэм тес шууейхэм 
Я уэрэдхэм заIэтащ.

Уэ тыгъэфIу къахуэпхьахэм   
Колхозхэтхэр ехъуэхъуащ,
ХъуреягъкIэ нэм къиплъыхьыр 
ИIэгъэншэу фIыцIэ хъуащ…
                                   ЩоджэнцIыкIу Алий «Май»         
ЩхъуантIагъэ-къэкIыгъэм
ДопщIыпщIыр ди щIыгур
Уафэгум и дыгъэр 
Иоубзэр си щхьэфэм

Зы бзукъым хуэусэу
Май мазэм пежьэфыр,
Зы удзкъым сэ си гур
Зыхьэхуу сэ слъагъур.

Сэ зыркъым мы мазэм 
Дихьэхыу хуэусэр,
ЩIэращIэу хуэпауэ
ДогуфIэр щIыгу дахэм.

Иреуэ я пшынэм 
Хэку хуитым и бзухэр,
Щыреджэ кIыгуугухэр
НэщхъыфIэу си щIыпIэм.
                                             Хьэмгъокъу Лидэ «ПцIащхъуэ цIыкIу»                    
ПцIащхъуэ, пцIащхъуэ,
ПцIащхъуэ цIыкIу,
Дэнэ ущыIа?
Сыт хъыбархэр мы илъэсым
Дэ уэ къытхуэпхьа?
Уи унэжь пщымыгъупщэжу 
Уэ укъэкIуэжащ.
ЗырикI сэ езмыгъэIусэу
Ар уэ пхуэсхъумащ.
                                       Хьэмгъокъу Лидэ «Гъатхэ махуэ»            
Дыгъэр уафэгум къихьащи 
Бзийхэр ди щIылъэм къытопсэр.
Уэсыр ткIужыну щIидзащи, 
ПсыIэрышэ цIыкIухэр бзэрабзэу 
Жыгыжьхэм гуфIэу къытесхэщ.
Я уэрэд дахэхэр кърашу,
Уафэгум хуарзэу йолъатэ.
Жыгхэм хужьыбзэу захуапэ,
Къэрабэ цIыкIухэр мэгъагъэ.
ЩIылъэм щхъуантIабзэу зехуапэ
Гъатхэ махуэ, къеблагъэ!   
                                          Нэгумэ Умар «Гъэмахуэ жэщ»                                    
Таурыхъ жаIэщ езэшыхукIи,
МэкъуауэлIхэр жеижащ
Выхэр хъуакIуэу загъэнщIыхукIи,
Шэдыбжь папщIэу тIысыжащ,
Сэхураныщхьэ гъуэжь къэгъагъэу,
Мазэр уафэм къиуващ.
Жэщыр и пIэ зэризагъэу 
Ди къуэIэнлъэр зэщIэващ.
Дунейм дыхуу къыщаIэтыр 
Мы къуэм хуэдэщ даутхам,
ЩIы хъурейм хьэпIацIэ тетыр
Я нысашэу зэхуэсам.
Я «цIу» макъхэр яIэтауэ,
Зэпеуэжхэу зэходжыкI.
Жьэгъуэшхэныр щагъэтауэ
Вы хэзгъэпщхэр щIодэIукI.
ЩIы пшыналъэм дихьэхауэ
Уафэр хъуапсэу къодэIуэх.
Я нэгу нуру зэIухауэ
Вагъуэ минхэр къоплъызэх…
Зы удзыпэ къэс пшынауэ
Тесщи, къуэшхуэр ягъэхъей.
Къысфилъэтри яхыхьауэ
Си гум ещIыр ислъэмей.    
                                       Нэгумэ Умар «Гъэмахуэ пщэдджыжь»               
Гъэмахуэ жэщыр блэкIауэ 
Нэхущ акъужьыр пепхъыкI.
Вагъуэхэм я фэр пыкIауэ 
КIэзызу уафэм йолIыкI.
Уэсэпсыр  щыгъэу удзыпэм
КъыпылыдыкIыу фIищIащ.
Къуалэбзу цIыкIухэм мэзыщхьэм 
Пшыналъэ кIыхьхэр пащIащ.
Тракторыр пIащIэу къопIэнкIыр,
Сыдж-уадэ макъи къэIуащ.
Доджэгу жырыдзэм лэпIанкIэр,
Ди шэмэдж жанхэр дыргъащ.
Мэкъуауэ лIы IэпщIэ Iэджэм 
Макъамэр удзым къихьаш.
Я къалэмыпэ-шэмэджым
Усэу аргъынэ ираш.   
                                    ЩоджэнцIыкIу Iэдэм «Гъэмахуэку»                   
ЦIыху лэжьыгъэм щIылъэр дэхуэбауэ,
Игъуэ хъуа къэкIыгъэм заузэшI.
Май фоупс щIахуахэм уеIубауэ
ФIэкI умыщIэу, IэфIым гур егъэнщI.

Къытеуэндэгъуами бэвыр щIылъэм,
Телъ и хъэлъэщ-ауи мыхыщIэж.
Жгьыруауэ бзум я усэ лъалъэм 
Хуогухэхъуэ – гурыгъу имыщIэж.

ГуащIэдэкI салъкъыным дэпкъыщIауэ,
ЩIэщыгъуагъэм дэни зыщеIэт.
Жумартыгъэм гур нэхъ ин ищIауэ,
Пщэдджыжь уэрэдыр хегъэлъэт.

Махуэ еным губгъуэм, топ ин гъуагъуэу,
Щызэхохыр лэжьыгъэшхуэ макъ.
ЦIыху зэфIэкIыр щIылъэм бэв дамыгъэу
Телъщи – къытенакъым щIым и хьэкъ.

Мэзыш щIыкIэу, щихухэм щхьэр яIэтыр, 
Анэ шхуэлу лъагэу пшэм ящIоф.
Сэри дэрэжэгъуэ щIым къызетри
Гъэмахуэку усыгъэу сигу щоуэф
                                  Щомахуэ Амырхъан «Бжьыхэм»                     
Гъавэр зэщIакъуэжри,
Губгъуэр  гъуэжь  мэхъуж
Сэлам  къыдахыжри,
Кърухэр  мэлъэтэж.
Къепсу  щытми  дыгъэр
Мэхъуж  гуащIэ  мащIэ.
Бжьыхьэ  жумартыгъэр
УэфIу  гум  зыхещIэ.
Данэ  плъыфэ  дахэр
Мэзхэм  ящIэнащ
ПщIанэхэр  зыщахри,
Жыгхэм  заупцIэнащ.
Бгыхэм  я  щхьэщыгум
Пшэхэм  къыщапщыхь.
Бжьыхьэр  колхоз  щIыгум
Къихьащ  - ар  пшэрыхьщ.
                                        ЩоджэнцIыкIу Алий «Бжьыхьэ»                       
Гъатхэм и нэкъыгъэр 
Пшагъуэм щIиуфащ,
ПщIащэ щхъуантIэ цIыкIухэри
Лъабжьэм щыфыжащ.
Пшагъуэ псыIэ щIыIэхэр
Уэгум трихьащ,
Ди бгышхуэ лъагэшхуэхэр
Пшэхэм щIагъэнащ.
Жэп щIыIэ къуэлэнхэми
Гъэмахуэ щыгъынхэри
ЦIыхум щахыжащ.
Нэщхъейрей бжьыхьэми
Зыкъыхуахуэпащ.
Бжьыхьэр напщIэуфэми
ИкъукIэ берычэтщ.
Мэкъуи, мэши, гуэдзи-
Псори и хьэзырщ.
Ауэ напщIэуфэми 
Псэхэр егъэIей,
ДэнкIи пшэуфащи
Нэхэр егъэдий
                               Щоджэн Хьэбас «Бжьыхьэ нэщэнэхэр»             
Бжьыхьэм бэвыр хуэмыIэт
Iэтэ инхэм зыкъаIэт,
Къэб ныбэфхэр хьэсэм изщ,
Кхъужь нэIу плъыжьхэр жыгым пызщ.
Зэр плъыжьыбзэу зэщIэнащ
Бзур пIейтейуэ къигъэнащ. 
                                Щоджэн СулътIан «ЩIымахуэ пщэдджыжь»            
Нэху щащ ныжэбэ усэ къесауэ,
Сабийхэр къуажэм зэрыдоху.
Я лъэр мей мэз нахусауэ,
ТIыгъуауэ мыхэр къыпагъэху.

Уэсукхъуэр сабэу драхуейуэ-
Зрагъэужьу арщ я нэгу:
ЯфIэмыIуэхуу, зэрахуейуэ,
А цIыкIухэр уаем ныдоджэгу
                                   Щоджэн СулътIан «Борэн»              
Нэр къыщипхъуэу ищхъэрэжьым 
Ехь уэс укхъуэр, зеукIыж.
ТрелъащIэр губгъуэр хужьу,
Лъагъуэ телъыр есеиж.

СокIуэр щIылъэр сымылъагъуу,
Ауэ си гум Iей къэмыкI-
Къэхъуагъэнкъым насып вагъуэм 
Гъуэгу хуэзышэм тегъуэщыкI.
                              Ахъмэт Мухьэдин «ЩIымахуэ шылэ»   
Зэдэзэкъуэр макIуэр лъэсу,
Уэс лъэмычым лъагъуэ хашу,
Я Iэр быдэу зэрыIыгъыу,
Къуэри губгъуи къызэпачу.

Зэфэзэщу дунеишхуэр 
Уэс щабабзэм исеящ,
ХыхьэжыхукIэ уафэм сэнтххэр, 
Чэсей хужь къыщыхъу ищIащ.
Мухьэмэдым зыкъеплъыхьри
И щIыгу бэвыр имыщIэж.
Къуэ кIуэцIышхуэм ар дохьэжри
Мэз Зеикъуэ имытыж.

-Папэ, папэ еплъыт модэ,
Ди щIыналъэм жыжьэу деплъмэ,
Пингвин тIэкIур щыIэжамэ,
Ещхь къэхъуакъэ Антарктидэ?

-Сыт етщIэнур дэ пингвиным,
  Плъагъукъэ джабэм деж назэжьыр?
Пэплъыт хъунущ мыщэ хужьым 
Мо мэз гъунэм щыт дыгъужьыр…
                            ЩоджэнцIыкIу Алий «ЩIымахуэ усэ»    
Бештоужьым и жьы фийхэм 
Куэду гуащIэу къыщIидзащ,
ГущIэгъуншэу узэхуишэу,
Мис фэбжь бзаджэу къытхуихьащ.
Тафэ пэухэмкIи уэс хужь дахэр
ТелъэщIауэ къеухащ,
Сытуэ джафэ мы щIымахуэр,
Губгъуэ удзхэр щIигъэнащ.
Дуней псоми я даущыр 
А ябгэжьым иужьыгуащ 
Мэзи, къуакIи, тафэ псоми 
Абы екIуу захуэпащ.
ГущIэгъуншэу а щIымахуэм 
Хъуа и хэкIыр игъэщтаи,
Модэ феплъыт, псыежэххэм
Мыл лъэмыжхэр трилъхьаи!
Дэнэ щыIэ пщIащэ щхъуантIэр 
Зи усапIэу бжэндэхъу цIыкIу? 
Дэнэ щыIэ джэшей жыгхэр 
Зи гуфIапIэу пцIащхъуэ цIыкIу?
Шы лъэ макъыр егъэпсалъэ,
Iэжьэ лъэгур егъэфий,
Залымыжьым зегъэткIийри 
Дуней псори егъэдий.
ЩоджэнцIыкIу Iэдэм «ЩIымахуэ»                  
Пшэбэм  ящI  уафэр  утхъуагъэфэ,
Бжьыхьагъэу  щIылъэм  тет  щыIэжкъым.
Уэс  самэр  дыгъэм  ещI  дыщафэ,
Жэщри  уэс  фэхущи  пфIэкIыфIыжкъым.

Игу – илъми уаер, и тетыгъуэу,
Гухагъ,дзыхагъэр  щIым  имыщIэ,-
Абы  и  бгъэгур  щIыIэ  хъуркъым.
Аращ  хьэщыкъри-пхуэгухэнкъым,
ГухэлъкIэ  пщтыру  и  гур  щыпкъэм.
ЩIым  папщIэ уаер  сыт  пэрмэн,
Хьэщыкъми  сыткIэ  пэрмэн?

	ЩIышылэ
Исыну  сытри  уаем  зищIми,
ЩIыр  хуабэщ,  уэсыр и  шхыIэну.
Нэхъ  кIыхьу  жэщыр, махуэр  кIэщIми,
Нэхущ  ди  гур, гурыгъу  димыIэну.
А дигу  нэхугъэм  щогухэхъуэ
Тхьы  илъэсыщIэ  текIуэныгъэр,
Щонэху  гъатхэщIэ  щIанэр,  хохъуэ,
Щолъагэ  бжьыхьэм  и  бэвыгъэр.
Уэсукхъуэр  махуэм  Iурикудэу
Имыгъэбауэу, жыгхэр  хыщIэу
Щымытми, дыгъэр  зэщIолыдэ,
ГугъащIэ  бзийуэ щIым тепщIыпщIэу.
МыщIыIэм  уи  гур, уохь  IуэхущIэу,
Гъатхагъэр  щIэуэ  блэжьым  хэпщIэу.
	Мазае
ЩIымахуэ  жьапщэр  щымщ  пщэхауэ.
Борэнри  бзэншэщ  мыдымыжу.
ХуабапIэ  бзухэм  яухауэ
Гъэ  пIалъэр,жаIэ,къэлъэтэжу.

Хьэуам  гъатхэмэр  хэтщ  зэхэпщIэу,
ЩIым  поплъэ  жылэр  хуэзэшауэ.
Дэ  пшэрыхьагъкIэ  гъэм  хуэдгъащIэу
Дохь,дэрэжэгъуэ гъуэгу  хэтшауэ.
Без  нэщIыр  фокIэ  дгъэнщIым  ещхьу,
БерычэтагъкIэ  дощI  гъэр  из:
Гъэмахуи  гъатхи  бэвырыхьу
ДогъэIумахуэ, дощI  тэрэз.
Февралым       майуэ  лъэкIыныгъэ
Изот -  нэхуауэ-  щIым  гъатхагъэ.

Псалъэжьхэр.
1. Апрелым  и  бгъум  гуахъуэр  пкIэм  драдзеиж.
2. Апрелым  и  блым  мэкъу  Iэмбатибл  хуагъэтIылъ.
3. Апрелыр  лал  шхыгъуэщ.
4. Апрель  мэлыжьыхьщ.
5. Гъатхэ  дыгъэ  си  нысэ  тепси,бжьыхьэ  дыгъэ  сипхъу  типсэ.
6. Гъатхэ  бацэри  бжьыхьэ  цыжьри тегъуауэ  пхуэщ  ухъу.
7. Гъатхэ  лъэкIампIэу  щIощIэ.
8. Гъатхэ  махуэм  гъэ  егъашхэ.
9. Гъатхэ  уафэ  гъуанэщ.
10. Гъатхэ  унэ  гъуанэщ.
11. Гъатхэм  жеяр  ,бжьыхьэм  магъыж.
12. Гъатхэм  пасэу  пщIэр  бжьыхьэм  игъуэ  мэхъу.
13. Гъатхэпэ  уэгъурэ  барзэуэгъуэ  уэлбанэрэ.
14. Щынащхьэ  плъагъумэ  гъатхэщи, Iэтащхьэ  плъагъумэ  бжьыхьэщ.
 15. Бжьыхьэ  бейщ.
16. Бжьыхьэ  мылыфэм  сыхыумыгъэн,гъатхэ мылыфым  сомыгъэныс(сыщомыгъэгугъ).
17.ЩIымахуэм  умыщIэ  гъэмахуэм  бгъуэтынкъым,гъэмахуэм  умылэжь  щIымахуэм  уиIэнукъым.
18. Шыц  уэс  къесым  узэрысым  укъимыкI.

Нэщэнэхэр.
1. Гъэр  гъэфIмэ, пшагъуафэщ   жаIэрт.
2. Гъатхэр  гъэгъа  нэгумэ, бжьыхьэр  гъавэ  гуплIэщ  жаIэрт.
3. Гъатхэм  япэу  хьэндырабгъуэ  плъыжь  плъагъуну  фIыщ  жаIэрт.
4. Гъатхэм  япэу  чыцI  плъагъумэ, нэхъыфIщ, щынэ  нэхърэ:
Щынэ  плъагъумэ, Iэпкълъэпкъыр  хьэлъэу  гъэр   йокIуэкIыр  жаIэрт.
5. Гъатхэм  пасэу  уафэр  гъуагъуэмэ «гъэм  щинэжащ» жаIэрт.
6. Гъэр э  щIырэ  щызэхэкI  махуэм  уи  унэ  къихьэм  и  Iуэхум  уи  Iуэхури  ирокIуэ  жаIэрт.
7. Гъэмахуэ  тхьэмахуэр  щIымахуэ  гъуэмылэ
8. Гъэмахуэм  гупкIэ  жьауэри  унэщ.
9. Гъэмахуэм  къыумылэжьар  щIымахуэм  бгъуэтыжыркъым.
10. Гъэмахуэм  умыгъэтIылъа  щIымахуэм  къэпщтэжыркъым.
11. Гъэмахуэм  умыугъуей  щIымахуэм  бгъуэтыжыркъым.
12. Гъэмахуэм  Iэжьэ  щIы, щIымахуэм   гу  щIы.
13. Гъэмахуэм  псыр  фиймэ, зыгуэр  псым  хэкIуэдэнущ  жаIэрт.
14. Гъэмахуэм  уэгъу  щыхъум  и  деж  уэшх  къешхын  папщIэ,   щыблэ  зытехуа  щIыпIэм  мывэ  кърахти  псым  халъхьэрт.



